雪廬詩集 稷下李豔炳南著

浮海集上

避亂舟發臺灣

鯨濤翻墨怒排空。回首神州一夢中。國社輸棋餘錯子。親朋落葉散秋風。
孤帆衝霧人千里。遠島橫天綠萬叢。隨處因緣應有契。不妨萍絮轉西東。
舟次玩海心月影

海月舟前湧碧濤。遠天低落近天高。一聲舒嘯雲皆歛。萬里乘風氣轉豪。
星斗平垂寒歷歷。漚湍明滅去滔滔。騎鯨人杳餘流影。借繫絲綸餌六鼇。
渡海

流人無寄地。海水欲吞天。麻姑杳難遇。不得問桑田。
台灣竹枝詞八首
基雨高風

一棹東來不自由。曾聞天氣異中州。高雄風與基隆雨。並作陰森助客愁。
上元食瓜

也將文虎結詩朋。揮酒共玩元夜燈。未覺浮瓜涼沁齒。還教玉碗更調冰。
熱帶植物

蒲葵椰子辨難分。直幹行行碧拂雲。鋪地胭脂春草膩。誤疑霜葉墜斜曛。
昭和離宮

柳川橋畔問離宮。春草春波漾晚風。白鷺歸來庭院寂。木棉花映夕陽紅。
賣夜歌女

月明膏路曳羅裙。自撥琵琶一曲新。任是瑤臺仙島上。眼中總有可憐人。
露夜酒肆

柳岸華燈映水明。紗幃竹架小方城。罏姬洗盞人酣醉。月墜連橋夜四更。
樓下街廊

玉柱如林相對栽。街廊齊似剪刀裁。穿梭屐齒拖清響。細雨驕陽自在來。
按摩瞽女

竹管嗚嗚入夜吹。瞽人承喚笑牽帷。何須纖手真回病。只愛輕鬆欲睡時。
綠川索居

客櫂南來最寂寥。柴扉閑閉綠川橋。神州水火人如芥。島國煙花酒滿瓢。
未許情天磨士氣。每教愁海湧詩潮。還應運甓身求健。待洗腥羶北度遼。
遷臺阮囊已空饔飧不繼漂母張氏憐而貸金幸不餓莩誌德弗忘二首

不有王孫厄。何知漂母賢。恩能生白骨。念必到黃泉。
昔日一盂飯。今廚三月煙。只愁施德者。還待受人傳。
延命良由汝。廉隅礪益加。鄰廚不因熱。荒島欲餐霞。
五畝宅還舊。千金報未奢。高風如卻受。投贈與蒹葭。
答客問京華

莫向秣陵遊。傷心是此州。興亡數不盡。淚積大江流。
楓葉胭脂井。蘆花白鷺洲。風情總蕭瑟。那可入人眸。
更堅

浮海居何陋。朽骸存在天。征帆幾萬里。掛杖一銖錢。
未必老還壯。卻能窮更堅。鄰家有薪火。扃戶避炊烟。
秦淮柳

秦淮春柳萬條烟。離客愁腸寸寸牽。春滿柳梢傷落絮。愁添客鬢作飛棉。
人因久別腸增熱。酒憶初醒柳未眠。春柳愁腸若抽盡。也應江上化啼鵑。
避亂台灣春日懷舊

鸎花麗孤島。涕淚憶長安。舊雨何人健。春山幾處殘。
拋書時欲睡。對語不成懽。莫話殷周事。雙眸一例寒。
與屈君翼鵬避亂來臺同作流民君忽得祿先施之

學來高臥療晨飢。饋米敲門久不知。昨日相逢同似病。聞君也在斷炊時。
憶京

野草斜陽話六朝。繁華今向眼前凋。世逢離亂仍彈劍。局未偏安竟有妖。
江水無情空日夜。宮庭不禁任漁樵。可能重到笙歌地。買酒秦淮白板橋。
聞南京放棄後大火

傳說咸陽火。來從建業燒。乾坤隨氣盡。人物逐烟消。
大勢輸前計。和盟誤近要。霑襟頻北望。沸血湧秋潮。
弔呂今山

江上孤墳蔓草萊。巴山猶憶酒盈杯。朦朧落月蕭騷雨。可有詩魂吟夜臺。
窮居

繁華不樂樂窮居。七尺筠牀一草廬。患難離身無益友。乾坤到眼盡奇書。
水聲山色言多妙。鳥去雲留境自如。短褐科頭長宴坐。故人裘馬日蕭疏。
遊碧潭

遊人心印碧潭波。絕似渝州盪槳過。誰把嘉陵舊時水。愁痕添出萬層多。
碧潭酒肆

故國江頭燕子磯。秋燈倚枕夢依稀。羨他孤嶼風潭上。不插降旛插酒旂。
鐵絲懸橋

恨海情天萬縷絲。抽刀割斷定何時。教他化作懸橋索。不使銀河悵別離。
碧潭山間有銀河洞
潭上泛舟

一潭遊艇小於盆。歸趁遠山新月痕。不似秦淮載歌扇。狂歡夜夜醉金樽。
題廉南湖冊子

十年兵燹走風塵。猶見昔賢遺墨新。憶到舊京潭柘寺。愴懷應念布金人。
廉昔捐修潭柘寺，今為共軍所佔，有驅僧毀廟之謠。
清明寓臺憶舊

南溟一島小於鯤。幾片東風春有痕。細草青郊新雨氣。淡煙疏柳舊詩魂。
孤臣戀闕黃州賦。過客思家白下門。霑袖難分鄉國淚。鵑心馳處暮雲屯。
化番社猶存番王其女稱公主以售杵歌娛客

日月潭東別有天。茅茨架屋作金鑾。似旗椰樹排朝仗。結隊火雞趨侍官。
但得稱王非小業。從無立國不偏安。能將禮樂施新政。一杵踏歌人盡歡。
風雨

風雨難成寐。披衣剔短釭。天生材有用。誰謂士無雙。
劍膽凌榆塞。雞聲曙客窗。乾坤本易正。老去不心降。
瘦

益覺色身枯。何曾道體腴。流光空復爾。大事尚糊塗。
末法根元鈍。時潮興早孤。人間與出世。俯仰愧全輸。
九日憶京

新亭曾話前朝事。灑淚今從建業來。回顧渺茫天道遠。離居無賴菊花開。
雖仍落帽因搔首。更不題糕惹勸杯。雙袖西風思拂劍。山河有異志難灰。
詩厄

難挽文昌運。愁思季札名。升堂擊瓦缶。投竈爨琴箏。
不信西方樂。都編北里情。梁塵飛幾許。障袖任縱橫。
攬鏡自感

自慚老瘦減容光。短鬢飛鋪滿鏡霜。已謝筆花應聚塚。未還文債尚盈箱。
乾坤不惜名千載。風雨猶留客一堂。也識節勞延歲月。為他無計避心忙。
宵望逸思

高揭碧天幕。斜懸纖月鈎。偶逢兜率客。邀我御風遊。
裊裊彩雲動。瀰瀰銀漢流。乾坤看不盡。欲到大千頭。
某居士性不喜詩咏此嘲之

詩境從來懶結緣。花空飛墜月空圓。誰能不會經中偈。便向人間解說禪。
冬夕

木落天初迥。山寒日易斜。禪心參月魄。客眼倦梅花。
斗室雙肩道。繩牀一盞茶。鑪灰仍煨芋。閑散野人家。
赴碧山巖禪寺講經早課初罷

鐘磬敲殘月未沉。脩篁高樹一庭陰。露華香膩丹墀冷。燈火光微古殿深。
山靜似窺禪定相。溪流從悟誦經音。來遊不獨耽邱壑。夙與袈裟結羨心。
宵雨

剪燭多惆悵。天涯歲月深。連宵孤枕雨。滴滴入秋心。
為佩環居士題尤鳳邱九歌圖

靈均孤憤今未消。曾見龍眠傳白描。此圖神妙得遺志。展讀拂几生陰飈。
薜荔凝烟呌山鬼。洞庭地坼江翻潮。龍騰碧落逸雷火。劍佩曳霧從香軺。
時艱我亦欲呵壁。禹甸西顧魂為銷。悃誠不隨白髮減。抗疏每悵靈修遙。
瓣心有同孰能畫。對此寫憂謌楚謠。嗚呼。仰天歌罷淚垂臆。凌風化雨空飄飄。
他恩

華巔俯仰愧乾坤。世味氤氳夢有痕。親怨都能增我益。身心每覺負他恩。
常勞鉛素星初落。未及簞瓢日又昏。力絀雖非全實踐。年芳却已薄空論。
讀晉唐古德西行求法記二首

蔥峰黯黯雪山寒。墜澗埋沙骨已殘。午夜茅齋香一炷。求經孰與讀經難。
荒天萬里苦行縢。歸路擔頭尚有冰。百死營求名利外。為教風雨夜懸燈。
題槐村居士詩集

一卷光芒似鑑冰。幾回搔首愧詩朋。騷壇高仰孤輪月。幻相西來半箇僧。
句健皆從生處覓。格清疑是定中澄。云何般若離文字。便作禪觀亦上乘。
乙未年元日禮佛寄慨

法末有興謗。園荒無布金。如何斗東轉。不挽日西沉。
已竭螳螂力。難降蝜蝂心。憑誰借慧劍。揮霍破天陰。
講席罷憶董正之

緣不留君住。誰為顧曲人。高堂調錦瑟。空自動梁塵。
插劍皈佛

陷陣曾經屠虎犀。及鋒金鐵爛如泥。光騰紫電匣難掩。血簇碧花星欲迷。
法相常瞻千手住。蒲團強學兩眉低。潛龍偶爾吟聲起。總把降心送日西。
養晦

月魄無全晦。梅花有暗香。隴頭足春色。天上自清光。
不必勞君慮。還應啟我藏。祇堪持慧劍。一擊制魔王。
興廢

興廢輒言中。簪纓如夢殘。樗材豈無用。傲骨不宜官。
桂魄斫仍滿。滄波填未乾。長留一腔血。與暖世間寒。
累人

年年處處散千金。對月披懷且朗吟。莫說長貧無一物。累人還有未亡心。
浮沉二首

浮沉難自了。遯世閉柴門。寡過求聞毀。頺年畏受恩。
檀鑪深夜爇。貝卷未曦溫。猶有立錐地。青氊慚尚存。
習氣除難盡。逢人欲有言。徒知悲鷸蚌。未解靜風旛。
灼灼野花笑。潺潺溪水喧。涅槃坑不墜。何處叩祇園。
講學十年來者日眾因招嫉謗述懷

搔瓜翻與夜澆田。器度梁亭迥不凡。已愧累他心百計。還應從我口三緘。
寧容濁世分丹素。且念蒼生忍苦鹹。爭及胸襟春作境。妙觀花落燕呢喃。
夕晴澤畔

山色凝藍日夕晴。四邊風靜起秋聲。朝雨翻盆新漲水。流湍萬壑響銀箏。
簫鼓

簫鼓柔情地。蒼顏喪亂人。林皋愁獨往。風月喜雙親。
抱膝當今雨。堆書結古鄰。那堪解音律。客老聽催春。
讀普賢行願品有感

讀罷普賢願。羅胸字盡珠。微微開慧眼。箇箇在泥塗。
心未等人我。誰甘勞體膚。垂頭四向泣。此泣泣楊朱。
中秋

家家玩月酒盈樽。粉黛笙絃各自親。肯把芳心對流影。古今多是斷腸人。
讀史

拋書擊案意怦怦。欲寫青天字不成。過眼世間多少恨。算來半為美人生。
晚歸

飛花片片逐輕衫。踏月緩歸人兩三。詩境今宵最清處。綠川橋北柳川南。
殘燭

未改心腸熱。全憐暗路人。但能光照遠。不惜自焚身。
遊霧社花事已了誌感

嫣紅奼紫墜高岑。多少遊人惋惜深。境勝何傷花事了。天長可挽日西沉。
春風自在當胸駐。詩興殷勤抱膝吟。我對河山看不厭。芳菲煙景未關心。
獲讀禁書有感

一字真堪斧鉞嚴。羞他舉世口皆箝。君雖有憾非私怨。我若能文定不謙。
聖業將湮天共閔。仁人起闢義何嫌。銅駝西望荊榛裏。應識禍機誰所潛。
元日

老去逢春鬢雪殘。時來投刺懶加冠。梅開白屋顏相照。書滿青氈味飽餐。
猶有壯心思躍馬。恨多傲骨欲逃官。笙絃繁奏新桃地。獨對雲山抱膝看。
無家

天涯孤客忘離情。因久無家問死生。不似昔年逢綠使。鄉書未拆意先驚。
過靈山寺

紺宇野雲間。秧村水百灣。軒車絕塍壟。風日靜禪關。
多竅石通慧。幽香花破顏。有時旛影動。更覺定僧閑。
贈虛雲上人

尚有法輪轉。乾坤遺一僧。曹溪空棄缽。衡嶽竟傳燈。
未滿娑婆願。遲留兜率升。案頭年譜在。讀罷妄心澄。
憶鄉  聞大陸公社之作
垂楊流水萬家同。縱得還鄉事已空。莫道湖山終不改。西來也恐有愚公。
聞虛雲禪師示寂

也知請莫涅槃住。生死涅槃聞一如。偶借死生顯色相。漫勞言語論乘除。
紛紛花墜三天外。歷歷錫飛五淨居。不去不來何所住。聲緣權巧示無餘。
谷關山中觀瀑二首

入山始覺雨霏霏。更有風雷起翠微。萬仞峰頭雲似海。蜿蜒天際玉龍飛。
晴雨跳珠濺石苔。懸流飛落碧山開。從疑萬水通銀漢。不獨黃河天上來。
題金天鐸居士詩集二首

數卷新詩筆墨酣。良宵瀹茗助高談。體裁風格多清響。直與香山坐一龕。
重疊詩痕壓鬢華。殘燈常對月輪斜。茫茫六十年間事。一半愁吟不為家。
題楊仁山居士像

真如隨緣豈有方。名相非實權呼楊。曉暢軍事明工巧。樂說無礙能文章。
塵沙之惑斷疑盡。示疾為眾開心盲。曾聞維摩在乾竺。何竟花雨鍾山陽。
傳經有術託梨棗。紙上獅吼同廣長。如來智鐙久照世。利鈍慧命應新昌。
憶昔金陵禮像設。展圖猶識容與裳。搔首感時懈於古。法城傾圯思金湯。
嗚呼。世尊大聖尚來八千次。願公且莫耽著常寂光。
中秋步月憶京

步步絃歌醉玉壺。天涯未許月輪孤。願裁尺素封多少。寄與金陵舊酒罏。
吾師印祖涅槃二十年追思十首

青蓮目啟泛慈光。乘戒從容問短長。我自不知根利鈍。金鎞宛似刮心盲。
（初參聞訓）
布袍朝鑿硯池冰。日落空堂自剔燈。一字銘關心歇了。隨緣還是定中僧。
（死字銘關四壁蕭然）
惟知粥飯更無他。後五百年鬪諍何。大智若愚今乃信。全泯分別入娑婆。
（師自稱粥飯庸僧）

臘盡普陀春又來。校經幃幕不輕開。度生多與說因果。罕弄虛玄逞辯才。
（師教人多說因果不尚玄談）
一法何曾捨佛門。菩提惟有世間存。倫常豈止人天道。敢謗大權誤後昆。
（師輒教人敦倫盡分昧者譏之）
大道須從恭敬求。恆沙三業頓時休。捏拳豎指多權巧。到岸無非一葉舟。
（師云佛法秘密只是恭敬）
紅螺香冷夜沉沉。天下幾人圓解心。不是靈巖懸慧日。千帆風浪失南鍼。
（時學多議極樂是為心外）
化身勢至語多奇。著相蒼生半信疑。若解如來同一性。言非言是兩皆宜。
（時人多傳師為勢至化身）
求法慚無斷臂誠。叨恩深懼損師明。遺文每讀增怊悵。兩利蹉跎白髮生。
劍閣珠潭二十年。神州猶未靖烽烟。不是姑蘇冬至夜。當頭愁見月中天。
（初參師時恰值冬至）
題無款應真手捲二首

不必泥求南羽跡。袈娑褦襶自通神。若教林下舒長卷。何啻當年聚應真。

解參祇愧到三乘。偶爾隨緣戲寫生。落筆已輸心著相。豈堪虛妄更留名。
題呂佛庭西園雪夜七友賞水仙圖五首

入室却疑花帶冷。開軒翻認雪飛香。看他鬥豔晚風裏。六出飄颻同樣妝。
高燒紅燭話黃昏。各印心香一瓣痕。不結西園清白侶。何來滕六打柴門。
安排清供設清齋。偶託琴心寫素懷。大異竹林狂七子。醉鄉顛倒任詼諧。
天地雪裝成玉壺。壺中席地結蝸廬。冰心似在玉壺外。筆墨無痕意宛如。
呂子高風世少儔。胸中自有玉山邱。分明清淨如來相。慚我無端糞著頭。
詹勵吾居士捐產設佛教文化獎學基金會

誰種菩提青接天。從依泮水起雲煙。黃金離相鋪心地。不信祇園有後賢。
編明湖夢影錄自傷二首

濟南瀟灑似江南。回首前塵兩不堪。下筆未知愁幾許。鬢毛窺鏡雪毿毿。
一覺邯鄲六十年。夢痕難覓似秋烟。流人羨煞晦時月。闕後還能再度圓。
咏藏四首
印藏

四十九年語。當來誰共聞。依憑鉛槧力。培育聖賢羣。
沙界生如海。遍空法似雲。須彌七寶聚。爭與論毫分。
閱藏

蔥嶺屯冰雪。流沙嘯鬼魔。傳經雖有自。返骨竟無多。
宴坐閑諷誦。清齋靜琢磨。不知今與古。難易定如何。
供藏

佛滅僧雖在。教仍依法存。斯同無上士。亦若眾中尊。
缾插蓮花淨。鑪添檀火溫。至深心一片。頭面禮朝昏。
收藏

牙籤羣峭立。玉軸燦星聯。幸得醫心藥。應為住世緣。
一樓藏秘要。百里護龍天。別有乾坤在。依稀正法年。
林間觀月述懷

不欲林遮月。無林月不妍。隨光傍疏密。留隙掛團圓。
畫法取多讓。風情看兩全。虛空涵萬象。各自有嬋娟。
辛丑十一月望正逢冬至夜看月當頭有感余新辭退蓮社圖書館孤兒院諸務時也

月望逢冬至。年華有幾回。影從身畔滅。春在日南來。
天上銀河轉。人間玉漏催。何時應六管。重見動葭灰。
冬至記所見

  時為台俗十年大祭之節，報載桃園一處賽神者二十餘萬人，消費達一億元，全省可想矣！
陽春生大地。皓月麗中天。國瑞占交泰。日長從小年。
賽神人似海。招友酒如泉。可有銅山鑄。家家不吝錢。
金錢菊

籬下金錢滿。誰還羨杖頭。縱橫連草舍。富貴逼黔婁。
選色三首

色恐有不好。妝臺思出新。潛偷天上樣。遍惑世間人。
司寇難安魯。聲聞欲破真。盈途逢一笑。牽手入迷津。
胡騎交河道。風沙撲漢關。三軍蹈白刃。萬骨葬青山。
翠黛雕鞍去。金瘡片甲還。由來傾國色。戰血抹紅顏。
美色國之寶。迂論猶選賢。星槎從返櫂。武庫不張弦。
孤月昭君塚。五湖西子船。重看降玉女。華夏中興年。
金成聰居士初心茹素

春風秋露百蔬肥。親手烹調飽夕暉。各有庖廚流血債。却無怨氣到君扉。
閒居過蓮社有感二首 壬寅元旦，日全蝕，五星合列，術家憂之。
事大才能短。癡心欲挽天。願遲三武運。或度五星年。
餅却飢時畫。髮仍危處懸。秋螳深愧汝。振臂當車前。
老去知根鈍。初聞泰嶽高。年雖逾七十。事未了分毫。
助豈因他借。移徒費我勞。羨今能作者。箇箇是并刀。
聽鄭瓊珠女史鋼琴

漢塞琵琶秦苑箏。夕陽原上暮烟橫。瑤臺姝麗翻新樂。滿架金錍聽水鳴。
臺灣寒食郊眺

歸去何年賞舊春。不教寒食惹傷神。木棉開遍斜陽陌。滿目台灣祭埽人。
赴頭汴坑蕭居士別墅約

遠山行到數峯迴。廬舍高低竹樹堆。久厭紅塵愛清賞。只堪溪上煮茶來。
哭鍾槐村

吾道幾人在。悽然思海隅。虛窗文自賞。荒徑月長孤。
回雁雲初斷。斑筠淚未枯。何年還故國。剪紙洞庭湖。
松

迢遞風雲入。秋濤鳴碧天。群峯晴作雨。萬壑淡搖煙。
堦草何堪勁。欄花枉自妍。蒼龍飛欲去。矯矯意翛然。
水

嗚咽流千古。如何恨不消。幾家雙照月。百代總翻潮。
砥柱安能障。禪天竟可超。移君蓮世界。八德去逍遙。
木棉

枯林寂寞對寒山。幾片東風逐破顏。待到三冬霜雪夜。會多溫暖送人間。
脩禊

去年三月三。今年三月三。年年三月三。異鄉人不堪。
題中興佛社

名相分緇素。真如豈有殊。應身隨類現。權巧不同途。
清明見郊祭某聞人

華表荒阡下。空餘一聚塵。還聞生復滅。何處弔貪嗔。
時計鐘

警眾太殷勤。曾無間寸陰。幾人長夜醒。不負轉輪心。
空見

空見飛桃李。相思隔暮雲。典衣不沽酒。客味自成醺。
余每出門好戴眼鏡非有求助於目瞀亦非達貴作麗都飾裝也

炯目秋毫鑒。青衿骨相寒。借來雲靉靆。遮住淚闌干。
赤日威全減。飛塵染亦難。曾逢世間解。信受鏡中觀。
河堤欲摧歌

河堤欲摧兮我心憂。力不能挽兮強為留。浪排山兮倒復起。黿鼉蛟龍怒鬥兮蹙漩澴而逆流。
陰飈颼颼。墨雲油油。霹靂霅霅。天地悠悠。
時哉時哉乃若此。平陸將沉孰可恃。輦石簣土不憚勞。眾生芸芸命如紙。
非精衛之所填。惟神禹能疏止。吁嗟乎。誰無父母兄弟與妻子。彈指眼前決生死。
先機曾呼蟻穿穴。耳似聞聲心未徹。可憐今日禍已成。猶遭白眼笑饒舌。
放歌豈是學屈平。更異子胥眼求抉。
但有悲憫非有嗔。欲行不行淚霑巾。淚霑巾。憂所親。
迴腸百折含酸辛。既難撒手棄去聽其作波臣。安得寶筏一駕超之離苦津。
如之何。同沉淪。如之何。同沉淪。
詩人節

萬斛愁來一首詩。幾回高唱引聲遲。難強古調求人解。似有虛靈已我知。
汨水煙波魂去後。客窗蒲艾雨晴時。臨流不看龍舟競。背立斜陽弔楚辭。
詩興

詩心突兀非關酒。吟興纏綿半是愁。磊塊橫胸消始快。江河下筆放難收。
鳥蟲淒切歲時恨。風雨喧豗天地秋。不盡騷文驚老眼。爭禁玉笛上珠喉。
詩因

世道如風心似水。詩思浩蕩涌濤瀾。無邊橫逆填胸次。不盡清詞吐筆端。
蜃氣為樓隨念滅。文光出篋射人寒。賴他成就名山業。留與知音接古歡。
骷髏頌

只餘七枯竅。不辨何年身。惟疑趙飛燕。抑或潘安仁。
悠悠東流水。攘攘世上人。戴此胡為者。定同誰共親。
是非皆昨日。今日苔與塵。
浮海集上終
